
Discuors
dad Anton Camenisch

TELEFON
APPARAT
CABINA

Essend gest s'imaginaus da contonscher negin, ni che las lingias saves-
sien esser interruttas muort sclausanetgs, s'annunzia ina vusch fleivla,
bunamein memia fleivla per capir ch'igl ei insumma ina vusch.

GIE!

GIE! rispundel jeu, schegie che jeu vess en mintga cass stuiu rispunder
NA, pertgei il tun dil plaid GIE ei memia cuorts, memia nuncapeivels per
capir tras in apparat, priu che la vusch plidonta en Tauter apparat seigi
onz fleivla, priu ch'ins calculeschi el medem mument aunc la fleivlezia
digl apparat sez. Per gl'auter astg'ins buca surveser il disturbi avon ed en-
tuorn la cabina.
La porta sesarva e sesiara nuninterrutamein.
Fatschas. Fatschas. Fatschas
Egliadas tussegadas perforan ils veiders dallas quater preits. Peis nius
s'allontaneschan, scurlond il tgau.

HALLOOO

NA!

Jeu giavischel ch'ins RESPECTI mintga creatira universala ni buc universal.

X in miedi RESPECTA x ina veta en x in spital d'x in contuorn. Y ina

mumma en purtonza DUESS respectar siu affon buca parturiu.

DUESS

GIE

Danovamein s'avischinan peis nius als veiders.
Ses peis.

I! giuven e la giuvna demonstreschan.
Els demonstreschan la demonstraziun da damaun:

PUSSEIVLADADS DA CAREZAR

La porta sesarva.

NA!

La vibraziun dils peis vibronts.
Adina la medema via. Adina ils medems peis che passan pass sur ils me-
dems craps ella medema via.
Jeu fultschel la liunguriala sut bratsch.

DEMONSTRAZIUN DA CAREZIA

GIE!

GIE!

La dracca anetga.
Ei dat carstgauns ch'ins odiescha senza vuler.
II giuven e la giuvna davos la cantunada dalla cabina digl apparat da tele-
fon. Ramurs stétgas dalunsch e damaneivel.
Ei SECAPESCHA da sesez.
In affon pign stat en schanuglias sin ina platta da betun.
La VITADAD dil betun.
Igl affon aulza siu maun dretg cun la detta miez aviarta. Dasperas s'avi-
schinan turists ed indigens en corda. Els fan rudi entuorn la vitadad dalla
platta da betun. Ussa fuorman els in tscherchel enten tonscher maun:

NIES AVEGNIR

Igl affon cul maun alzau e la detta miez aviarta irritescha
L'INTENSITAD DIL MUMENT.

STOP!

L'autra vusch senta co jeu fierel daners egl apparat per tener intacts il

contact, secapescha per telefon. Mo quel vegn interruts anetgamein avon
che jeu vegni insumma da plidar quei che jeu vevel previu:

JEU CAREZEL TEI

